
Broj: UP-I-KSI-09-28/22 

Datum: 26.05.2023. godine  

 

Na osnovu članova 25. i 33. Zakona o sprečavanju sukoba interesa u institucijama Brčko 

distrikta Bosne i Hercegovine („Službeni glasnik Brčko distrikta Bosne i Hercegovine“, broj: 

04/21), Komisija za odlučivanje o sukobu interesa, postupajući po anonimnoj prijavi od 

13.12.2022. godine protiv L.Lj., iz Brčkog, ulica ________ broj __, člana Vijeća nacionalnih 

manjina Brčko distrikta Bosne i Hercegovine, kao nosioca javne funkcije, na 56. sjednici 

održanoj dana 26.05.2023. godine, donosi 

 

ZAKLJUČAK 
 

Obustavlja se postupak  protiv L.Lj. iz Brčkog, ulica ______, broj __,  član Vijeća 

nacionalnih manjina Brčko distrikta Bosne i Hercegovine, kao nosioca javne funkcije, pokrenut 

Zaključkom, broj: UP-I-KSI-09-28/22 od 28.12.2022. godine, radi sumnje na povredu člana 19. 

i 20. Zakona o sprečavanju sukoba interesa u institucijama Brčko distrikta Bosne i Hercegovine, 

zbog neusklađenosti podataka o nekretninama, imovini na bankovnom računu, udjelu u 

vlasništvu u privatnom preduzeću i zakupnini u podnesenom Izvještaju o imovinskom stanju 

dana 21.09.2022. godine. 

 

Obrazloženje 

 

Dana 13.12.2022. godine Komisija za odlučivanje o sukobu interesa je zaprimila 

anonimnu prijavu protiv L.Lj. iz Brčkog, ulica _______, broj __, člana Vijeća nacionalnih 

manjina Brčko distrikta Bosne i Hercegovine, u kojoj se, između ostalog, navodi da nosilac 

javne funkcije nije u podnesenom Izvještaju o imovinskom stanju dana 21.09.2022. godine 

unijela podatke o nekretninama, imovini na bankovnom računu, udjelu u vlasništvu u privatnoj 

zdravstvenoj ustanovi i prihodu od zakupnine, nakon čega je Komisija Zaključkom, broj: UP-

I-KSI-09-28/22 od 28.12.2022. godine pokrenula postupak protiv nosioca javne funkcije zbog 

sumnje na povredu člana 19. i 20. Zakona o sprečavanju sukoba interesa u institucijama Brčko 

distrikta Bosne i Hercegovine. 

 

Nosilac javne funkcije je istim Zaključkom pozvana da Komisiji za odlučivanje o 

sukobu interesa dostavi izjašnjenje u roku od 15 dana od dana dostavljanja Zaključka.  

 

          Dana 25.01.2023. godine, u zakonskom roku, Komisiji je dostavljeno pisano izjašnjenje 

na Zaključak Komisije o pokretanju postupka, broj: UP-I-KSI-09-28/22 od 28.12.2022. godine, 

u kojem nosilac javne funkcije navodi da je u vezi nekretnina, tačnije stana u Beranama u Crnoj 

Gori, vođen postupak uknjižbe prava vlasništva, a koji u momentu sačinjavanja Izvještaja nije 

okončan, te nije mogla ni upisati da je suvlasnik sa dijelom od ¼ na predmetnoj nekretnini, a 

obzirom da se pravo vlasništva stiče tek upisom u zemljišnu knjigu, od kada se lice smatra 

vlasnikom nekretnine momentom provedbe postupka uknjižbe.  

Nadalje, u vezi s navodnim propustom navođenja imovine na bankovnom računu, u Izvještaju 

je naveden iznos od _______,00 KM na računu u ________, kao i kredit kod navedene banke 

u iznosu od ________,00 KM, a o čemu kao dokaz prilaže i potvrdu _________. U vezi s 

navodima iz prijave da nije prijavila udio u vlasništvu u PZU „Pro Vita Medica“ Brčko, navodi 

da nije vlasnik navedene zdravstvene ustanove niti je imala bilo kakve veze sa vlasništvom 

pravnog lica, a što se može vidjeti i u potvrdama registra preduzeća. Također je u Izvještaju od 

21.09.2022. godine navela prihod od zakupnine na mjesečnom nivou od 500,00 KM od 

izdavanja stana. S tim u vezi, predlaže da Komisija, shodno članu 33. stav (1) Zakona o 

sprečavanju sukoba interesa u institucijama Brčko distrikta Bosne i Hercegovine obustavi 

postupak, budući da se radi o neosnovanoj prijavi. 

           Kao dokaz navodima iz Izjašnjenja od 25.01.2023. godine, priložena je Potvrda 

_________, broj: 239-032-10-924-1/23 od 16.01.2023. godine, platni list radnika izdat od 

Fonda zdravstvenog osiguranja Brčko distrikta Bosne i Hercegovine za mjesec decembar 2022. 

godine, Uvjerenje Poreske uprave Brčko distrikta Bosne i Hercegovine, broj: 14.5-04.3-1/23-

400 od 16.01.2023. godine i godišnju prijavu poreza na dohodak od 28.01.2022. godine. 

 

L.Lj. obnaša funkciju člana Vijeća nacionalnih manjina Brčko distrikta Bosne i 

Hercegovine, na osnovu Odluke Skupštine Brčko distrikta Bosne i Hercegovine o imenovanju 

Vijeća nacionalnih manjina Brčko distrikta Bosne i Hercegovine, broj: 01-02-1450/22 od 

06.04.2022. godine, te je shodno članu 2. Zakona o sprečavanju sukoba interesa u institucijama 

Brčko distrikta Bosne i Hercegovine nosilac javne funkcije i upisana je u Registar javnih 

funkcija i nosilaca javnih funkcija. 

 

 Članom 22. Poslovnika o radu Komisije za odlučivanje o sukobu interesa propisano je 

da je stranka u postupku u smislu ovog Poslovnika nosilac javne funkcije. 

 

Članom 19. stav (1) Zakona o sprečavanju sukoba interesa u institucijama Brčko 

distrikta Bosne i Hercegovine propisano je da je nosilac javne funkcije dužan u roku od 30 

(trideset) dana od dana stupanja na javnu funkciju, podnijeti Komisiji Izvještaj, za sebe, bračnog 

i vanbračnog druga, djecu, druge članove porodičnog domaćinstva kao i lica prema kojima 

nosilac javne funkcije ima zakonsku obavezu izdržavanja, prema stanju na dan kada je izabran, 

odnosno imenovan, dok je stavom (2) istog člana propisano da Izvještaj sadrži: a) lične podatke 

nosioca javne funkcije i članova njegove uže porodice, uključujući JMB, podatke o funkciji 

koju nosilac javne funkcije obavlja; b) podatke o sadašnjim prihodima i izvorima prihoda, 

uključujući sve prihode, plate, dobit od imovine, uplate i druge zarade ostvarene u BiH i u 

inostranstvu u protekloj kalendarskoj godini; c) podatke o imovini, uključujući novac, račune u 

banci, poslovnu dokumentaciju, dionice, vrijednosne papire, obveznice, nepokretnu imovinu, 

stanarsko pravo i drugu imovinu i dobra u vrijednosti većoj od 5.000,00 KM, u BiH i 

inostranstvu; d) podatke o rashodima i drugim obavezama, uključujući sva dugovanja, obaveze, 

mjenice, kredite i jamstva za takve obaveze u BiH i inostranstvu. Članom 20. Zakona pojašnjen 

je svaki stav člana 19. i način sticanja imovine i izvori sredstava iz kojih je kupljena. 

 

          Članom 23. stav (4) Zakona propisano je da Komisija za svaki podneseni Izvještaj o 

imovinskom stanju provodi redovnu provjeru. Redovna provjera predstavlja provjeru tačnosti i 

potpunosti podataka iz Izvještaja o imovinskom stanju upoređivanjem podataka s podacima o 

imovinskom stanju nosioca javne funkcije prikupljenim od organa, institucija i pravnih lica u 

zemlji i inostranstvu koji raspolažu informacijama, odnosno organa, institucija i pravnih lica 

koja vode evidencije o podacima, dok je stavom (6) istog člana propisano da ukoliko se u 

postupku provjere tačnosti podataka utvrdi da nosilac javne funkcije nije naveo tačne i potpune 

podatke u Izvještaju o imovinskom stanju, Komisija pokreće postupak shodno članu 32. ovog 

Zakona. 

           Prilikom preduzimanja službenih radnji provjere navoda iz anonimne prijave sa 

podacima iz Izvještaja podnesenog 21.09.2022. godine, te nakon uvida u podneseni Izvještaj o 

imovinskom stanju nosioca javne funkcije uočeno je da je na stranici 5. pod tačkom 13. u 

rubriku „Podaci o ostalim prihodima“ unesen iznos od 500,00 KM na ime izdavanja stana, dok 

je na strani 8. pod tačkom 21. u rubriku „Novčana štednja“ upisan iznos od ______,00 KM, a 

koji iznos odgovara podacima dobijenim od ___________.  

Osim toga, Komisija je izvršila uvid u dostavljenu materijalnu dokumentaciju, i to: 

_________, broj: 239-032-10-924-1/23 od 16.01.2023. godine iz koje proizilazi da je nosilac 

javne funkcije dana 10.12.2020. godine potpisala zahtjev za trajni nalog kojim je dat nalog 

Banci da svakog 10-tog u mjesecu konvertuje u valutu CHF, te na dan 20.09.2022. godine 

ukupan iznos štednje je 10.626,63 CHF. Uvidom u Uvjerenje Direkcije za finansije Brčko 

distrikta Bosne i Hercegovine, broj: 14.5-04.3-1/23-400 od 16.01.2023. godine proizilazi da 

L.Lj. na dan 16.01.2023. godine nema dospjelih a neizmirenih poreskih obaveza. Nadalje, 

Komisija je po službenoj dužnosti, uvidom u Aktuelni izvod iz sudskog registra Osnovnog suda 

Brčko distrikta Bosne i Hercegovine-Registar preduzeća, broj: 096-0-RegZ-23-000890 od 

07.04.2023. godine utvrdila da je kao osnivač i direktor PZU-SC „Pro Vita Medica“ upisan 

Milenko Ristić, a kao zakonski zastupnik Slađana Tripić. U Rješenju o registraciji Osnovnog 

suda Brčko distrikta Bosne i Hercegovine, broj: 096-0-Reg-14-000143 od 17.02.2014. godine 

kao osnivač i direktor PZU-SC „Pro Vita Medica“ Brčko upisan je Milenko Ristić, dok je 

Slađana Tripić upisana kao zastupnik navedene ustanove. Uvidom u Obrazac GDP-1051, 

Godišnja prijava poreza na dohodak te iz dopisa Direkcije za finansije, broj: 14.9-04.3-2263/22 

od 02.11.2022. godine utvrđeno je da je nosilac javne funkcije prijavila prihod od 

izdavanja/zakupa stana po osnovu ugovora o zakupu iz 2014. godine. U odnosu na navode iz 

Prijave da u Izvještaju o imovinskom stanju nisu prijavljene nekretnine koje se nalaze u Crnoj 

Gori, vidljivo je iz dopisa Uprave za katastar i državnu imovinu Crne Gore, broj: 04-012/23-

654/1 od 24.04.2023. godine da su sve navedene nekretnine prijavljene u podnesenom 

Izvještaju za 2022. godinu. 

 

Imajući u vidu da je L.Lj., nosilac javne funkcije, dostavila pisano Izjašnjenje i da je 

kao dokaze priložila gore navedenu dokumentaciju u koju je Komisija izvršila uvid, te da je i 

Komisija po službenoj dužnosti pribavila podatke o činjenicama na koje se prijava odnosila, te 

je Komisija materijalne dokaze cijenila kao istinite, odnosno, da nosilac javne funkcije nije 

prekršila Zakon o sprečavanju sukoba interesa u institucijama Brčko distrikta Bosne i 

Hercegovine, to je Komisija donijela odluku kao u dispozitivu Zaključka.  

 

POUKA O PRAVNOM LIJEKU:  

Saglasno odredbama člana 37. stav (1) Zakona, ova odluka je konačna u upravnom postupku i  

protiv iste nije dopuštena žalba, ali se može pokrenuti upravni spor u roku od 30 dana od dana 

dostavljanja odluke tužbom pred Osnovnim sudom Brčko distrikta Bosne i Hercegovine.     

 

                                                                            Predsjednik 

                                                                             Komisije za odlučivanje o sukobu interesa 

                                                                                           ________________________ 

                                                                                            Admira Mujić, dipl. pravnik 

 

                                                                                   

      Dostaviti:  

1. L.Lj., _______, broj 16, Brčko distrikt BiH, 

2. Anonimnom podnosiocu-putem oglasne table, 

3. Internet stranici Komisije,  

4. Evidenciji i 

5. Arhivi.  


